
mapahusil mas maibabu tu taiklas

Habasang a Bunun mais mapadangi hai, maza itu mabananaz
tastulumah hai mapalsanus mas nakaunun anis nahudan i naispinaskal mas
nasizaan mas maluspingazcia tu kautuszang, maza mastaan a kanadaan hai
siamas babu anis davus.

Mais mapahusil mas maibabutan hai, saunalumahan, mais papia a isuu
tastulumah hai, sanpia’un amin mahusil. mastaan amin mais saus’anan mas
simal at saus’anan mas laas, mintanaan mais saun ciunan, sanasia mas babu
tu pia a pinataz. kinuzin hai, satatasa mas maituhnaz. mais kautuszang hai
satuhnaz, mais paicilain hai sabalang.

Haitu aiza tasa aunvaiviun, siamas masha. maza masha’an hai
mansian ciancia tu simal, saicia a itubabu mastaan issimalan. maza
masha’an hai isaunvaivi ishusil sian tainilumahcia tu paicilain.

Mavia a paicilainan tu saunvaiviun mas masusimal tu masha i? Mavia
tu nitu saunvaiviun mas laas, maishai tuhnaz i?

Amu hangsia i habas a bunun hai, pavaian mas silu, at icinakav mas
simal. pahasia simalan hai pahalhalavan tu kakaunun, aupa mahtu a simalan

ka’unian mas silu, namahtu maisinin ispi’ansum mas kakaunun.

Ungat sintukuabin tu imi a sain i?

Taismitasa: sinkasalpu anis sikadaidaz mas paicilaincia, aupa sizaun
mas bunun at isian mas vaivi tu asang mihumis, pishaiapun tu kadaidazun
mas ulumahun at namasvala a saia idiip, musasu hamaduaz minsusuma
tantungu mais aiza itu ulumahun iskuzakuza.

Taismidusa, ispihuhu mas itupaicilaincia isian isaicia tastulumah tu
ngaan. aupa mais ma’adas a paicilainan mas masha kulumah hai, masnaskal
amin a tastulumah i naaiza’in a ispinanambuh mas pandian tu simal, mais
mauupacia hai, namatumashing a tastulumah mas mavalacia at mais
lakua’in dau a itupinilumahcia a ulumahun aizaan mas is’u’ampuk hai,
namaduaz a tastulumahan ma’avun mas saicia kusian ulumahun min’amu.
Mais maupacia hai namakanadidiipin a tastumavala’a tu mapakasial,
mapaka’akvut, mahtu amin a sain tupau tu: ituBunun isian minmavalatan tu
taiklas

Kata ituBunun tu mailalangna, makua a isuu sinaduan mais pali’uni

mas saitaan tu taiklas i ? nii’in aupa samamuah mas simal i?

